1 Corinto text

1 • 1 Bumabati si Pablo, na niloob ng Diyos na tawagin at maging apostol ni Kristo Jesus, at si Sostenes na ating kapatid 2 sa Iglesya ng Diyos na nasa Corinto.

Bati sa inyong mga pinabanal kay Kristo Jesus at tinawag upang maging banal kasama ang lahat sa bawat lugar na tu​ma​tawag sa pangalan ng ating Pangi​noong Jesucristo, ang Panginoon nila at atin.

3 Sumainyo ang biyaya at kapaya​paan mula sa Diyos na ating Ama at mula sa Panginoong Jesucristo.

4 Lagi akong nagpapasalamat sa Diyos para sa inyo dahil sa biyaya ng Diyos na ipinagkaloob sa inyo kay Kristo Jesus. 5 Talaga namang sa lahat ng bagay kayo pinayaman sa kanya, sa bawat uri ng pananalita at karu​nungan; 6 pinagtibay nga sa inyo ang pagpapatotoo ni Kristo. 7 Hindi na kayo nagku​kulang sa anumang kaloob na espirituwal habang hinihintay nin​yo ang pagpapakita ng ating Pangi​noong Jesucristo. 8 Patitibayin niya kayo hang​gang sa wakas, upang maging wa​lang-sala sa araw ng ating Pangi​noong Jesu​cristo. 9 Tapat ang Diyos na siyang tuma​wag sa inyo sa samahan ng kanyang Anak na si Jesucristong ating Panginoon.

Pagkakabaha-bahagi ng mga banal

• 10 Nakikiusap ako sa inyo, mga ka​patid, sa ngalan ng ating Panginoong Jesucristo, na magkasundo kayong lahat. Mawala na sana ang inyong mga pagta​talo. Magkaisa nawa kayo sa iisang diwa at pagpapasya.

11 Sapagkat ipinarating sa akin ng mga tao ni Cloe na mayroon kayong pagtatalo, mga kapatid ko. 12 Ito ang aking tinutukoy – sinasabi ng bawat isa sa inyo: “Kay Pablo ako”, o “Kay Apollo ako”, o “Kay Kefas ako”, o “Kay Kristo ako”. 13 Hati ba si Kristo? Si Pablo ba ang ipinako sa krus para sa inyo? O binin​yagan ba kayo sa ngalan ni Pablo?

14 Nagpapasalamat ako na wala akong bininyagan sa inyo maliban kina Crispus at Gaius, 15 at baka may mag​sabing binin​yagan kayo sa ngalan ko. 16 (Bininyagan ko rin nga pala ang sam​ba​hayan ni Ste​phanas. Bukod pa rito, hindi ko na alam kung mayroon pa akong binin​yagan.)

Ang kalokohan ng krus

• 17 Hindi nga ako isinugo ni Kristo upang magbinyag kundi upang ipa​ngaral ang ebanghelyo. At hindi sa mapagma​ru​nong na pananalita, upang di mapa​walang-bisa ang krus ni Kristo. 18 Kata​nga​han talaga ang salita ng krus para sa mga napapa​hamak, subalit kapang​​ya​rihan ito ng Diyos para sa ating mga nali​ligtas. 19 Nakasulat nga: “Sisirain ko ang karu​nu​ngan ng maru​runong, at ang ta​lino ng matatalino ay aking bibiguin.” 20 At ano’ng naiiwan sa taong marunong? Ano sa manu​nulat? Ano sa pilosopo ng kapa​nahu​nang ito? Hindi ba’t ginawang tanga ng Diyos ang karunungan ng daig​dig?

21 Hindi kinilala ng mundo ang karu​nu​ngan ng Diyos nang magsalita siya ng karunungan kaya minabuti ng Diyos na iligtas ang mga naniniwala sa pama​​ma​​gitan ng katangahang ipinangangaral namin.

22 Humihingi ang mga Judio ng mga palatandaan at naghahanap ang mga Griyego ng karunungan, 23 subalit ipi​na​ngangaral namin si Kristong ipinako sa krus, isang iskandalo para sa mga Judio at katangahan para sa mga di-Judio. 24 Ngunit si Kristo pa rin siya na kapang​yarihan ng Diyos at karu​nungan ng Diyos para sa mga tinawag, maging Judio man o Griyego.

25 Mas marunong ang katangahan ng Diyos kaysa mga tao, at mas mala​kas pa ang kahinaan ng Diyos kaysa mga tao.

26 Tingnan na lamang ninyo, mga kapatid, kung ano kayong mga tina​wag. Hindi marami sa inyo ang maru​nong ayon sa karaniwang akala, hindi marami ang mahahalaga, hindi mara​mi ang isinilang na maharlika. 27 Ngunit pinili ng Diyos ang tanga sa mundo upang hiyain ang marunong, pinili ng Diyos ang ma​hina sa mundo upang hiyain ang malakas. 28 Pinili ng Diyos ang mababa at hamak sa mundo, kahit na ang mga bagay na wala, upang puksain ang mga umiiral – 29 at nang huwag nang makapagmalaki ang sinumang tao sa harapan ng Diyos. 30 Siya ang gumawa na kayo’y na kay Kristo Jesus, na ginawang ating karu​nungang galing sa Diyos, at ginagawa tayong matuwid. Siya ang ating kaba​nalan at katubusan. 31 Sa gayon, pina​tu​nayan ang nakasulat: Ang Pangi​noon nawa ang ipagmalaki ng sinumang nagmamalaki.

  2    • 1 Nang dumating ako sa inyo, mga ka​patid, upang ipahayag sa inyo ang misteryosong balak ng Diyos, hindi ako gumamit ng mga matayog na pananalita o karunu​ngan.

2 Talagang ipinasya kong walang malaman sa piling ninyo maliban kay Jesucristo na siyang ipinako sa krus. 3 At ako ay mahina, takot at na​nganga​tog nang husto noong pinuntahan ko kayo. 4 Wala namang mapanghikayat na mga salita o karunungan sa aking pananalita at pa​​​​​​​hayag. 5 Sa halip nag​karoon ng pagpa​patunay ng espiritu at kapang​yarihan upang huwag mag​mula ang pana​nam​palataya ninyo sa karu​nu​ngan ng tao kundi sa kapang​yarihan ng Diyos.

Ang Espiritu ang nagtuturo sa atin ng karunungan

• 6 Sa mga ganap na naniniwala naman, mayroon kaming karunungang sinasalita. Hindi isang karunungang mula sa kapanahunang ito, ni mula sa mga pinuno ng kapanahunang ito: pina​walang-bisa niya ang mga iyon. 7 Sina​salita namin ang misteryosong balak ng lihim na karu​nungan ng Diyos, ang itinalaga na ng Diyos sa simula pa para dalhin tayo sa kaluwalhatian.

8 Wala sa mga pinuno ng mundong ito ang nakaalam niyon. Sapagkat kung alam nila, hindi sana nila ipinako sa krus ang Panginoon ng kaluwal​hatian. 9 Sinabi namin ayon sa naka​sulat: Ang hindi nakita ng mata, at hindi na​rinig ng tainga, at hindi nagmula sa puso ng tao, ang siyang inihanda ng Diyos para sa mga nag​mamahal sa kanya. 10 Ibi​nunyag ito ng Diyos sa atin sa pamamagitan ng espiritu. Sapagkat sinusuri ng espiritu ang lahat, kahit na ang mga kalaliman ng Diyos. 

11 At sino ba ang nakaaalam sa mga bagay na nasa tao bukod sa espiritu ng tao na nasa kanya? Kaya rin nga sa mga bagay ng Diyos ay walang nakaa​alam bukod sa espiritu ng Diyos. 12 At tayo, hindi ang espiritu ng mundo ang ating tinanggap kundi ang espiritung mula sa Diyos, at sa gayon natin nau​una​waan ang mga ipinagkaloob sa atin ng Diyos.

13 Sinasabi namin ito, hindi sa mga salita at karunungang itinuro ng tao, kundi sa mga salitang itinuro ng espi​ritu: sinasalita namin nang espirituwal ang mga bagay na espirituwal. 14 Hindi tina​tanggap ng taong makalupa ang nauukol sa espiritu ng Diyos; kaloko​han talaga para sa kanya ang mga ito. At hindi niya nauunawaan ang mga ito, dahil sa hinuhusgahan lamang ito nang espiritu​wal. 15 Nakapaghuhusga naman sa lahat ang taong espirituwal at hindi siya mahuhusgahan ninuman. 16 Sino ba talaga ang nakaaalam sa isip ng Pangi​noon upang siya ay turuan? Ngunit taglay naman natin ang isip ni Kristo.

Maraming tao, iisang gawain

3  • 1 Pero, hindi ko kayo maka​usap bilang mga taong espi​rituwal, mga ka​patid, kundi bilang mga maka​mundo, bilang mga sanggol sa Kris​tiyanong buhay. 2 Gatas ang ipina​inom ko sa inyo, hindi pagkain; sapag​kat talagang hindi pa ninyo kaya. At kahit na ngayon, hindi pa rin ninyo kaya, 3 dahil sa makamundo pa rin kayo. Habang may inggitan at palig​sahan sa inyo, hindi ba kayo maka​mundo at namumuhay ayon sa paman​​tayan ng tao?

4 Habang may nagsasabi: “Kay Pablo ako,” at ang isa naman: “Kay Apollo ako,” hindi ba kayo mga maka​lupang tao lamang?

5 Ano nga ba si Apollo? Ano ba si Pablo? Mga lingkod sila. Sa pama​magitan nila kayo suma​sampalataya ayon sa itinalaga ng Panginoon sa bawat isa. 6 Ako ang nagtanim, si Apollo ang nag​dilig, at Diyos naman ang nagpatubo. 7 Hindi ang nagtatanim o ang nagdidilig ang maha​laga kundi ang Diyos lamang na siyang nagpa​patubo.

8 Pareho lamang ang nagtatanim at ang nagdi​dilig ngunit babayaran ang bawat isa batay sa kanyang trabaho. 9 Sapagkat sa Diyos, kami ay mag​kasama sa trabaho. Mga katulong kami ng Diyos at kayo naman ang bukid ng Diyos, o ang itina​tayo ng Diyos.

10 Ayon sa biyaya ng Diyos na ipinag​kaloob sa akin, ako ang nag​lagay ng pundasyon na tulad ng isang magaling na arkitekto, ito nga ang kakayahang ipinagkaloob ng Diyos sa akin. At iba naman ang magtatayo dito. Mag-ingat lamang ang bawat isa kung paano siya nagtatayo. 11 Hindi puwedeng mailagay ang isang nai​ibang pundasyon maliban sa nailagay na, si Jesucristo. 12 Ngunit sa pagta​tayo sa pun​dasyong ito, kung may guma​​gamit ng ginto, pilak, mga mama​haling bato, kahoy, dayami, o pinag​ga​pasan, 13 ilalantad ang gawa ng bawat isa. Ituturo iyon ng araw ng Paghahatol. Sapagkat ihahayag ito. Ang apoy ang maglalantad, at susubukin sa apoy ang uri ng gawa ng bawat isa. 14 Kung ma​na​tili ang gawa ng nagtayo, gagantim​palaan siya; 15 kung ma​tupok naman ang gawa, siya ay mawawalan. Mali​ligtas nga siya pero gaya lamang ng nagdaan sa apoy.

• 16 Hindi ba ninyo alam na templo kayo ng Diyos at nananahan sa inyo ang espiritu ng Diyos? 17 Kung may wawasak sa templo ng Diyos, wawa​sakin din siya ng Diyos. Tunay na banal ang templo ng Diyos na kayo mismo.

Huwag hatiin ang Iglesya

• 18 Huwag mandaya sa sarili ang sinuman. Kung may kinikilalang maru​nong sa inyo, sa mundong ito, maging tanga nawa siya upang siya’y maging maru​nong. 19 Sapagkat ang karunungan ng mundong ito ay kata​ngahan para sa Diyos. Naisulat nga na: Huli ng Diyos ang marurunong sa kanilang katu​suhan. 20 At muling naisulat na: Alam ng Panginoon ang mga isip ng marurunong, walang saysay ang mga ito. 
21 Kaya huwag ninyong ipagmalaki ang sinuman; sa inyo nga ang lahat maging si 22 Pablo o si Apollo o si Kefas o ang mundo o ang buhay o kama​tayan, pati na ang kasalukuyan at kina​bukasan. 23 Sa inyo ang lahat at kay Kristo naman kayo at si Kristo ay sa Diyos.


 1 Kaya ituring nawa kaming mga      katulong ni Kristo at mga kati​wala ng mga misteryo ng Diyos. 2 Kung saan may katiwala, hihingin sa kanila na mapag​katiwalaan. 3 Gayun​man, hindi ko binibig​yang-halaga ang pag​husga ninyo sa akin o ang pag​​husga ng anu​mang hukuman. Ni hindi ko nga hinu​husgahan ang aking sarili. 4 Hindi ako isinasakdal ng aking budhi pero hindi ito ang nagbibigay katwiran sa akin. Ang Panginoon ang humahatol sa akin.

5 Kaya huwag kayong humatol nang wala sa pana​hon, hanggat hindi pa dumarating ang Panginoon. Ibubunyag niya ang mga lihim na nasa dilim. At ang mga layuning nasa puso. At papu​purihan ng Diyos ang bawat isa.

6 Tungkol sa aking sarili at kay Apollo, mga kapatid, ang mga pagha​hambing na ginagamit ko dahil sa inyo. Matuto kayo sa ating kalagayan na huwag magyabang sa isa’t isa. 7 Ano talaga ang nagtatangi sa iyo? At anong mayroon ka na hindi mo tinanggap? At kung tinanggap mo ito, bakit ka nagya​ya​bang na parang hindi ito tinanggap?

Maginhawang mga Kristiyano

at inuusig na mga apostol

• 8 Ngayo’y punung-puno na kayo! Ngayo’y mayaman na kayo! Naghari kayo nang wala kami! At harinawa’y maghari kayo upang maghari rin     kaming kasama ninyo. 

9 Pagkat sa palagay ko’y inilagay ng Diyos kaming mga apostol na pinaka​huli sa lahat, na parang mga bibitayin at naging palabas para sa mundo, sa mga anghel at mga tao.

10 Mga tanga kami dahil kay Kristo, pero kayo ay maalam kay Kristo. Mahina kami, pero kayo ay ma​lakas. Kayo’y iginagalang, pero kami ay binabastos. 11Hanggang sa oras na ito, nagugutom kami at na​​uuhaw; wala kaming maisuot, nabubugbog, at guma​​​gala. 12 Nagpapa​ka​pagod kami at nagtatrabahong gamit ang mga kamay. Inaalipusta kami at nagsasa​lita naman kami nang maayos; inuusig kami at kami nama’y nagtitiis. 13 Kapag sinisiraan, kami’y nakiki​pag-ayos. Para nga kaming naging basura ng mundo, ang pinaglinisan ng lahat hang​gang sa ngayon.

14 Hindi ko isinusulat ang mga ito para hiyain kayo, pero upang pagsa​bihan kayong mga mahal kong anak. 15 Pagkat kahiman sampung-libo ang umaakay sa inyo kay Kristo, hindi naman marami ang ama. At ako ang nagsilang sa inyo kay Kristo Jesus sa pama​​magitan ng ebanghelyo. 16 Kaya nagsusumamo ako sa inyo, tularan ninyo ako. 17 Ito ang dahilan kung bakit ipinadala ko sa inyo si Timoteo, na aking mahal at tapat na anak sa Pangi​noon; paaalalahanan niya kayo sa aking Kristiyanong pamu​muhay tulad ng itinuturo ko sa lahat ng lugar sa bawat iglesya.

18 Naging mayabang ang ilan sa inyo sa pag-aaka​lang hindi ko kayo pupun​tahan. 19 Pero pupunta agad ako sa inyo kung gusto ng Panginoon, at hindi ang sa​lita ng mga mayayabang ang susubukin ko kundi ang kanilang kakayahan. 20 Sapag​kat hindi salita ang angkop sa kaharian ng Diyos, kundi ang kaka​yahan.

21 Ano ba’ng gusto ninyo? Pupunta ba ako sa inyo na may pamalo o may pag-ibig at diwa ng kababaang-loob?

Itiwalag ang mga imoral na kapatid

5    • 1 Bantog ang kahalayang nasa inyo, at anong kahalayan! Walang ganito kahit sa mga pagano – na kina​kasama ng isang tao ang asawa ng kan​yang ama. 2 At ang yayabang pa ninyo! Hindi ba’t dapat kayong mag​luksa at itiwalag ang gumagawa ng bagay na ito? 3 Ako, kahit na wala ako riyan sa katawan, ay nariyan pa rin sa espiritu. Hinahatulan ko na parang na​ri​yan ako, ang guma​wa ng bagay na ito. 4 Magtipon kayo pati ang aking espiritu at sa ngalan ng Panginoong Jesus at sa kapang​yarihan niya, 5 ipa​ubaya ninyo kay Satanas ang taong ito para mapuksa ang laman, upang maligtas ang kanyang espiritu sa araw ng Pangi​noon.

6 Hindi maganda ang inyong pagya​yabang. Hindi ba ninyo alam na pina​aalsa ng kaunting lebadura ang buong masa? 7 Itapon na ninyo ang lumang lebadura at maging bagong masa kayo. Hindi ba si Kristo ang naging ating haing Paskuwa? Kayat kayo naman ang tinapay na walang leba​dura. 8 Kaya magdiwang tayo nang walang lumang leba​dura o lebadura ng malisya at kasamaan, kundi may tina​pay na wa​lang lebadura na siyang kata​patan at kato​tohanan.

9 Isinulat ko sa inyo sa aking liham na huwag kayong makisama sa mga taong mahalay. 10 Hindi ko tinukoy ang lahat na mahalay sa mundong ito o mga sakim, mga ganid o mga suma​samba sa mga idolo; kung gayon ay dapat kayong lumabas sa mundo. 11 Pero isinulat ko sa inyo na huwag nin​yong pakisamahan ang sinumang tinaguriang ka​patid na mahalay, sakim, suma​samba sa idolo, ba​sa​gu​lero, lasenggo o magnanakaw. Ni hindi dapat maki​salo sa ganitong tao.

12 Sapagkat ano ang pakialam kong humatol sa mga nasa labas? Hindi ba’t ang mga nasa loob ang dapat ninyong hatulan? 13 Hahatulan ng Diyos ang mga nasa labas, pero itiwalag ninyo ang buktot na tao.

Huwag dalhin ang iyong kapatid

sa hukuman

 6    • 1 Kung may kaso laban sa kapwa ang isa sa inyo, paano siya nakapangahas na mag​pahatol sa harap ng di nani​niwala at hindi sa harap ng mga banal na kapatid? 2 Hindi ba ninyo alam na kayo ang hahatol sa mundo? At kung kayo ang hahatol sa mundo, hindi ba ninyo kaya ang mga maliit na kaso?

3 Hindi ba ninyo alam na hahatulan natin ang mga anghel? Ano pa kaya ang mga karaniwang bagay? 4 Pero hindi – kung mayroon kayong mga karaniwang kaso, humaharap kayo sa mga di igi​nagalang sa iglesya. 5 Naka​kahiya kayo! Talaga bang wala ni isa man sa inyo ang maalam na kayang magpasya para sa kanyang mga kapatid?

6 Subalit nagdedemanda ang kapatid laban sa kapatid, at sa harap pa ng mga hindi sumasam​palataya. 7 Kabi​guan na sa inyo ang magkaroon ng mga kaso laban sa isa’t isa. Mas mabuti pang tang​​gapin ninyong gawaan kayo ng masama, mas ma​buti pang tang​gapin na lokohin kayo. 8 Pero kayo pa ang gumagawa ng masama at nanloloko, at sa mga kapatid pa.  9 Hindi ba ninyo alam na hindi mag​mamana ng kaharian ng Diyos ang mga sakim? Huwag kayong paloloko: ang mga mahalay, mga sumasamba sa mga idolo, mga naki​kiapid, mga bastos, mga bakla, 10 mga mag​nanakaw, mga sa​kim, mga laseng​go, mga basagulero, at mga ganid ay hindi magmamana ng kaharian ng Diyos. 11 At ganyan nga ang ilan sa inyo; subalit hinugasan na kayo, pinabanal na kayo, pinawalang-sala na kayo sa ngalan ng Panginoong Jesucristo at sa Espiritu ng ating Diyos.

Mga kahalayan

• 12 Itinutulot sa akin ang lahat, pero hindi lahat ay nakakatulong. Itinutulot sa akin ang lahat pero hindi ako papa​ilalim sa anuman. 13 Para sa tiyan ang pagkain at para sa pagkain ang tiyan at pareho itong pupuksain ng Diyos. Pero ang katawa’y hindi para sa kahalayan kundi para sa Panginoon; at para sa katawan ang Panginoon. 14 Nagbigay-buhay ang Diyos sa Panginoon at magbi​bigay-buhay din siya sa atin.

15 Hindi ba ninyo alam na naging mga bahagi ni Kristo ang mga katawan ninyo? At kukunin ko ba ang mga bahagi ni Kristo upang gawing mga ba​hagi ng isang babaeng bayaran? Huwag naman sana! 16 Pero alam ninyo na ang makipag-isa sa isang babaeng bayaran ay kaisang-katawan niya. Sinasabi nga: Ang dalawa ay magi​ging isang laman. 17 Ngunit ang nakikipag-isa sa Panginoon ay ka​isang-diwa niya.

18 Iwasan ninyo ang kahalayan. Ang anumang iba pang kasalanang maga​gawa ng tao ay nasa labas ng ka​​tawan ngunit ang gumagawa ng kahalayan ay nagkakasala laban sa sarili niyang kata​wan.

19 Tiyak na alam ninyo na ang inyong katawan ay templo ng Espiritu Santong nasa inyo, na tinanggap mula sa Diyos. At hindi na kayo sa inyo. 20 Binili kayo nang mahal; kaya luwal​ha​tiin ninyo ang Diyos sa inyong katawan.

Kasal at pagpapakasakit

7      • 1 Sinagot ko ngayon ang mga isinulat nin​yo. Mabuti sa lalaki ang huwag gumalaw ng babae. 2 Ngunit mag-ingat naman sa makasa​lanang pagtatalik; dahil dito, magkaroon sana ang bawat lalaki ng sariling asawa, at ang bawat babae ng sariling asawa. 3 Ibigay ng lalaki ang nararapat sa kanyang asawa, at ga​yun​​din ng babae ang sa kanyang asawa. 4 Wala ngang karapatan ang babae sa kanyang sari​ling katawan ngunit meron dito ang kanyang asawa; gayundin naman, walang karapatan ang lalaki sa kanyang sariling katawan ngunit merong kara​patan dito ang kanyang asawa.

5 Huwag ninyong tanggihan ang isa’t isa maliban lang kung pinagkasunduan sa loob ng takdang panahon upang mag​si​kap kayo sa pananalangin. At pagka​tapos, magsama kayong muli nang hindi kayo matukso ni Satanas sa kawalan nin​yo ng pagpipigil sa sarili. 6 Sinasang-ayunan ko ito, pero hindi iniuutos. 7 Gusto ko sana na maging katu​lad ko ang lahat ng tao. Pero tumanggap sa Diyos ang bawat isa ng sari​ling kaloob; iba-iba ang mga ito sa bawat isa.

8 Sinasabi ko ngayon sa mga lala​king walang asawa at sa mga biyuda: Mabuti para sa kanila kung manatili silang katulad ko. 9 Pero kung hindi sila naka​kapagpigil sa sarili, mag-asawa sana sila sapagkat mabuti pang mag-asawa kaysa magliyab.

Kasal at diborsiyo

• 10 Sa mga may asawa iniuutos ko, hindi ako kundi ang Panginoon, na huwag humiwalay ang babae sa kan​yang asawa. 11 At kung hiwalay na siya, manatili siyang walang asawa o maki​pag-ayos siya sa kanyang asawa; gayun​din, huwag iwanan ng lalaki ang kanyang asawa.

12 Sa iba naman sinasabi ko, hindi ng Pa​nginoon: kung may asawang di-kapanalig ang isang kapatid na lalaki at pumayag itong makisama sa kanya, huwag niyang iwanan ito. 13 At kung ang babae naman ay may asawang di-kapa​nalig at pumayag itong makisama sa kanya, huwag niyang iwanan ang kanyang asawa. 14 Sapagkat pinaba​banal ng asawang babae ang asa​wang di-kapanalig at pinaba​banal ng Kris​ti​ya​​nong asawa ang babaeng di-kapanalig, kung hindi, sana’y hindi pa rin banal ang mga anak ninyo; pero banal na talaga sila.

15 Ngunit kung ang di-kapanalig ay gustong humiwalay, hayaan siyang humi​walay. Walang pananagutan ang Kristiya​nong asawa sa mga pagkaka​taong ito: tinawag nga kayo ng Diyos sa kapa​yapaan. 16 At bukod dito, tiyak mo ba, babae, na maililigtas mo ang iyong asawa? At tiyak mo ba, lalaki, na maili​ligtas mo ang iyong asawa?

• 17 Maliban dito, manatili ang bawat isa sa kalagayang pinaglagyan sa kanya ng Panginoon nang tawagin siya ng Diyos. At ganito ang aking pata​karan sa lahat ng mga iglesya. 18 May​roon bang tinawag nang siya ay tuli? Huwag niyang patang​gal ito. May​roon bang tinawag na hindi tuli? Huwag na siyang patuli. 19 Bale-wala ang pagka​ka​tuli at bale-wala rin ang di-pagka​katuli; ang pagtupad naman sa mga utos ng Diyos ang siyang mahalaga.

20 Kaya manatili sana ang bawat isa sa kalagayan nang siya ay tawagin. 21 Alipin ka ba nang tawagin? Huwag kang maba​hala. Pero kung talagang kaya mong ma​ging malaya, ayos lang na gawin mo.

22 Sapagkat pinalayang tao na sa Panginoon ang tinawag sa Panginoon na alipin. At naging alipin ni Kristo naman ang malayang tinawag. 23 Binili kayo nang mahal, huwag na kayong maging alipin ng mga tao.

24 Kaya manatili ang bawat isa, mga kapatid, sa kalagayan niya nang siya’y tawagin ng Diyos.

Kasal at pagiging birhen

• 25 At ngayon, tungkol naman sa mga nananatiling di nakikipagtalik, wala akong utos ng Panginoon, kundi maka​kapagpayo lamang ako bilang isang mapagkakatiwa​laang tao sa awa ng Panginoon. 26 Sa palagay ko’y mabuti ito dahil sa hirap ng buhay ngayon. Mabu​ting manatiling ganito. 27 Ikaw ba ay nakatali sa babae? Huwag mong sika​ping maka​laya. Ikaw ba ay ma​laya sa babae? Huwag kang mag​hanap ng asawa. 28 Pero kung mag-asawa ka, hindi ka nagka​kasala. At kung mag-asawa ang dalaga, hindi siya nagka​kasala; ngunit may problema ang buhay may-asawa, at dito ko kayo iniiiwas.

29 At ito ang sinasabi ko, mga kapatid, paubos na ang panahon at mamuhay nawa ang mga may-asawa na waring walang asawa, 30 at ang mga tumatangis na waring di-tumatangis at ang mga natutuwa na waring di-natutuwa, at ang mga bumibili na wa​ring walang inaangkin. 31 At mamuhay nawa ang mga nagta​tamasa sa mundo na waring hindi ikina​sisiya ito. Sapag​kat pawa​la na ang ayos ng mundong ito.

32 Gusto ko sanang wala kayong ala​lahanin. Mga bagay ng Panginoon ang inaalaala ng wa​lang asawa at kung paano niya bibigyang-kasi​yahan ang Panginoon. 33 Mga bagay ng mundo naman ang inaalaala ng may-asawa at kung paano niya bibigyang-kasiyahan ang asawa, at siya’y nahahati.

34 Inaalaala ng babaeng walang asawa o dalaga ang mga bagay ng Panginoon nang maging banal siya sa katawan at diwa. At inaalaala naman ng babaeng may-asawa ang mga ba​gay ng mundo, kung paano niya bibigyang-kasiyahan ang asawa. 

35 Ang inyong kapakanan ang ha​ngad ko sa pagsasabi nito; hindi ko gustong bitagin kayo kundi alalayan sa marangal at tanging paglilingkod sa Panginoon.

• 36 Kung may nag-aakalang baka hindi niya mapakitunguhan nang maganda ang kanyang kasintahan, dahil masidhi ang kanyang damda​min, at dapat niyang pakasalan ito: isa​katuparan niya ang kanyang pasiya. Wala siyang kasala​nan: hayaang mag​pakasal sila. 37 Ngunit kung may iba namang matatag manindigan, di napipilitan at kayang gawin ang kan​yang ipinasya, mabuti ang ginagawa niya sa pagpanatiling birhen sa kan​yang kasin​tahan, ayon sa kanyang ipi​nasya. 38 Kaya nga gumagawa ng mabuti ang nagpa​pakasal sa kanyang kasintahan, at ng mas mabuti ang hindi nagpapakasal.

39 Nakatali ang babae sa kanyang asawa habang ito ay buhay pa. Pagka​matay naman ng asawa niya, malaya na siyang magpakasal sa kaninu​mang gusto niya, sa Kristiyanong kasal nga lamang. 40 Pero mas maligaya ayon sa aking palagay ang mananatiling wa​lang asawa. At  sa palagay ko naman, ako rin ay may espiritu ng Diyos.

8   • 1 Tungkol naman sa mga pag kaing alay  sa mga diyus-diyu​san: alam natin na “may kaalaman tayong lahat”. Ngunit nagpapa​laki ng ulo ang kaalaman at nakakagaling naman ang pagmamahal. 2 Ang nag-aakalang siya’y may kaalaman ay di pa alam kung paano dapat makaalam. 3 Subalit ang nagma​mahal sa Diyos ay nasa kaalaman ng Diyos.

4 Kaya naman tungkol sa pagkain ng mga alay sa mga diyus-diyusan: alam natin na walang pag-iral ang diyus-diyusan at walang Diyos maliban sa isa. 5 Mayroon talagang mga tinatawag na diyos sa langit o sa lupa, kayat marami ang diyos at marami ang panginoon. 6 Gayon pa man, may​roon tayong iisang Diyos at Ama na siyang pinag​mulan ng lahat ng bagay at patutunguhan natin, at mayroong iisang Panginoon, si Jesu​cristo, na sa pamamagitan niya, nayayari ang sanlibutan at dahil sa kanya, nabu​buhay tayo. 7 Ngunit hindi lahat ay naka​kaalam nito. Nasanay ang ilan sa mga diyus-diyusan hanggang ngayon. Kaya itinuturing nilang alay sa mga diyus-diyusan ang kanilang kinakain. Kaya nadudungisan ang kanilang nala​labuan pang konsiyensya.

8 Hindi pagkain ang naglalapit sa atin sa Diyos. Hindi tayo mas masama kung hindi kumain o mas mabuti kung kumain. 9 Kaya malaya kayo, ngunit mag-ingat at baka makatisod ito sa mga nalalabuan pa. 10 Ipagpalagay mong ikaw, na may ka​alaman, ay naki​tang nakikisalo sa templo ng diyus-diyusan, hindi ba mau​udyukan ang kanyang konsiyen​syang nalalabuan pa upang kuma​in ng alay sa mga diyus-diyusan? 11 At bunga ng iyong kaala​man pala nasisira ang mahina – ang kapatid na para sa kanya namatay si Kristo. 12 Ka​pag nagkakasala kayo laban sa mga kapatid at nakakasakit sa kani​lang nalala​buang konsi​yen​sya, kay Kristo mismo kayo nagkakasala. 13 Kaya nga kung pagkain ang maka​kapag​pa​tumba sa aking kapatid, kailanma’y di ako kakain ng karne upang huwag matisod ang aking kapatid.

Pagtalikod sa sariling karapatan: ang halimbawa ni Pablo

9     • 1 Di ba’t apostol din akong nakakita kay Jesus na ating Panginoon,  at kayo nama’y aking gawa sa Panginoon. 2 Kung sa iba’y hindi ako apostol, sa inyo’y apostol ako. Sa Pangi​​noon, kayo ang katibayan ng aking pagka​apostol  3 at ito ang sagot ko sa mga naglilitis sa akin: 4 Wala ba kaming karapatang kumain at uminom? 5 Wala ba kaming ka​rapatang samahan ng kapatid na babae tulad din ng ibang mga apostol at ng mga kapatid ng Panginoon at ni Kefas? 6 O ako lamang ba at si Barnabas ang dapat magha​nap​buhay?”

Sino kaya ang nagsusundalo sa sarili niyang gastos? 7 Sino ang nagta​tanim ng ubasan at hindi kumakain ng bunga nito? O sino ang nagpapastol ng kawan at hindi kumukuha ng gatas ng kawan? 8 Kauga​lian ba ng tao lamang ang sabi ko? Ito talaga’y sinasabi rin ng Batas: 9 Nakasulat nga sa batas ni Moises: Huwag mong busalan ang bakang nag​gigiling. Ang mga baka ba ang inaalaala ng Diyos 10 o kami ang tinutukoy niya? Dahil sa amin kaya naisulat ito. May nag-aararo at naggi​giik sa pag-asang maka​kabahagi siya sa ani. 11 Nag​punla kami sa inyo ng mga bagay na espirituwal, kaya kala​bisan ba kung umani naman kami mula sa inyo ng anumang mater​yal? 12 Nakikibahagi sa inyo ang iba, at hindi ba lalo pang may karapatan kami? At hindi naman namin ginamit ang kara​patang ito, kundi gusto pa naming tiisin ang lahat kaysa maka​sagabal sa ebang​helyo ni Kristo.

13 Hindi ba ninyo alam na sa templo galing ang pag​kain ng mga may tung​kulin sa templo, at binabahaginan ng nasa altar ang mga naglilingkod sa altar? 14 Ga​yundin, itinalaga ng Panginoon na mabuhay mula sa ebanghel​yo ang mga nagpapahayag ng ebanghelyo. 15 Hindi naman ako nakiki​nabang sa alinman sa mga karapatang ito. At hindi ako sumu​sulat ngayon upang mapa​saakin ang mga ito. Mamamatay muna ako! Ipinag​mamalaki ko ito at hindi ito maiaalis sa akin ninuman.

16 Sapagkat hindi ko maipagma​malaki ang pag-eebanghelyo ko: sapi​litan itong ipinagagawa sa akin. Sawi ako kung hindi ko ipangaral ang ebanghelyo! 17 Kung kusa ko itong gina​​wa, meron sana akong gantim​pala; ngunit napilitan ako, kaya, tumu​tupad lamang ako sa aking tung​kulin. 18 Paano naman ako magagan​tim​palaan? Na sa aking pag-eebang​helyo, ibi​bigay ko ang ebanghelyo nang libre at hindi ako makikinabang sa pina​ubaya ng ebanghelyo sa akin.

19 Malaya man ako sa lahat, nagpa​alipin pa rin ako sa lahat upang maku​ha ko ang mas marami. 20 Nag-asal Judio ako alang-alang sa mga Judio; dahil hinangad kong makuha ang mga Judio. At nag-asal akong nasa ilalim ng batas alang-alang sa mga nasa ilalim ng batas, upang makuha ko ang mga nasa ilalim ng batas (bagamat hindi ako saklaw ng batas). 21 Nag-asal din akong walang Batas alang-alang sa mga walang Batas, kahit na ako ay hindi walang batas ng Diyos, kundi nasa ilalim ng batas ni Kristo; hinangad ko ngang makuha ang mga walang Batas. 22 Nag-asal mahina ako alang-alang sa mga mahina upang makuha ko ang mga mahi​hina. 23 Naging lahat ako para sa lahat upang kahit paano’y mailigtas ko ang ilan. Gina​gawa ko ang lahat para sa ebanghelyo upang maka​bahagi ako nito.

Humihingi ng sakripisyo ang pananampalataya

• 24 Wala ba kayong natutunan sa istadyum? Kung may karera, tuma​takbo ang lahat ngunit iisa ang nag​kakamit ng premyo. Kaya nga tumakbo kayo upang magkamit. 25 Lubu​sang nagpipigil sa sarili ang atletang nagpupunyagi alang-alang sa koronang nalalaos; at di-nalalaos naman ang maka​kamtan natin.

26 Kaya nag-iingat ako sa pagtak​bong di-tiyak. Su​musuntok ako ngunit hindi sa hangin. 27 Hinihigpitan ko ang aking katawan at inaalipin ko ito at baka naman ako pang nangaral sa iba ang bumagsak.  

  10     1 Tandaan ninyo, mga kapatid, na napailalim sa ulap ang lahat ng ating mga ninuno at tumawid sa dagat ang lahat. 2 At sumama silang lahat kay Moises sa pagbinyag sa dagat at sa ulap, 3 at ku​main ang lahat ng pag​kaing espirituwal, 4 at uminom ang lahat ng iisang inuming espiri​​tuwal – isang espiri​tuwal na bato ang suma​ma sa kanila na mula dito sila uminom, at ang bato ay si Kristo. 5 Gayon pa man, hindi nagustuhan ng Diyos ang kara​mihan sa kanila: ipinangalat sa ilang ang kanilang mga bangkay. 

6 Inilalarawan sa atin ang mga ito upang huwag tayong maghangad ng masama, tulad ng ginawa nila.

7 Huwag kayong sumamba sa mga diyus-diyusan, tulad ng ilan sa kanila, gaya nga ng nakasulat: Umupo ang mga tao upang kumain at uminom, at saka tumayo upang maglaro. 8 Huwag tayong gumawa ng mahalay tulad ng ginawa ng ilan sa kanila, at bumagsak sa isang araw ang dalawampu’t tatlong libo. 9 At huwag nating hamunin ang Panginoon, tulad ng paghamon ng ilan sa kanila at pinuksa sila ng mga ahas. 10 At huwag kayong magbulung-bulu​ngan tulad ng ginawa ng ilan sa kanila, at pinuksa sila ng Taga​puksa.

11 Nangyari ang mga ito sa kanila bilang halimbawa at na​sulat ito para babalaan tayong mga dinatnan ng kata​pusan ng panahon. 12 Kaya mag-ingat ang may akalang matatag na siya, at baka madapa. 13 Hindi higit sa kaya ng tao ang pagsubok na sumapit sa inyo. Tapat ang Diyos; hindi niya paba​bayaang subukin kayo nang higit sa inyong kaya at ibibigay din niyang kasama ng pagsubok ang daan sa pag-iwas at pagtitiyaga.

14 Kaya naman, mga minamahal ko, iwasan ninyo ang pagsamba sa diyus-diyusan.

• 15 Matatalino kayo, kaya timba​​ngin ninyo ang mga salita ko. 16 Ang kopa ng pagpapala na ating pinagpa​pala, hindi ba ito ang paki​kibahagi sa dugo ni Kristo? Ang tinapay na ating pinaghahati-hati, hindi ba ito ang paki​kibahagi sa katawan ni Kristo? 17 Dahil iisa ang tinapay, nagi​ging iisang katawan tayong lahat sa paki​kibahagi natin sa iisang tinapay.

18 Tingnan ninyo ang mga tinatawag na Israel: hindi ba sila nakikibahagi sa altar sa pagkain sa mga sakri​pisyo?

19 Ano bang ibig kong sabihin? May bisa ba talaga ang pagkaing hain sa diyus-diyusan? May bisa ba talaga ang diyus-diyusan? Wala. 20 Pero ito ang sinasabi ko: Ang mga demonyo, hindi ang Diyos, ang inaalayan ng mga pagano. At hindi ko nais kayong maki​salo sa mga demonyo. 21 Hindi kayo puwe​deng uminom sa kopa ng Pangi​noon at sa kopa rin ng mga demonyo. Hindi kayo puwe​deng makisalo sa hapag ng Panginoon at sa hapag ng mga demon​yo. 22 O papa​pag​selosin ba natin ang Pangi​noon? Higit ba tayong malakas kaysa kanya?

Mga praktikal na kalutasan

• 23 Itinutulot sa akin ang lahat, subalit hindi lahat ay nakakatulong! Itinutulot sa akin ang lahat, subalit hindi lahat ay nakakapagtaguyod. 24 Huwag hana​pin ng sinuman ang kapakanan ng sarili, kundi ng iba.

25 Kumain kayo ng lahat na itinitinda sa karnehan nang walang anumang pagka​ba​lisa ng konsiyensya, 26 sapag​kat sa Panginoon ang lupa at lahat ng laman nito. 27 Kapag inimbita kayo ng sinuman sa mga di-kapanalig at nais ninyong pumunta, kainin ninyo ang anumang ihain sa inyo, nang walang pagkabalisa ng konsiyensya. 28 Ngunit kung may mag​sabi sa inyo: “Ito ay isi​na​sakri​pisyo,” huwag kayong kumain bilang pakun​dangan sa nagbababala at sa kon​si​yensya. 29 Hindi siyempre ang inyong konsiyensya ang aking tinu​tukoy, kundi ang sa iba. Hindi mahu​husgahan ng ibang konsiyensya ang ating kalayaan. 30 Kung nasa grasya ng Diyos tayo, huwag sana tayong para​tangan dahil sa pagkaing ipinagpapa​salamat natin.

31 Kaya kumain man kayo o umi​nom, o gumawa ng anuman, gawin ninyo ang lahat para sa ikaluluwalhati ng Diyos. 32 Huwag ninyong pasamain ang loob ng mga Judio o ng mga Griyego o ng Iglesya ng Diyos, 33 kagaya ko rin na nagbi​bigay-kasiyahan sa lahat ng bagay para sa lahat; hindi nga ako naghahanap ng kapa​kanan ng sarili kundi ng marami, upang sila ay maligtas.

Judiong kuru-kuro sa pananamit ng babae

11      • 1 Tularan ninyo ako, gaya ng pagtulad ko kay Kristo. 2 Pinu​puri ko kayo dahil natatandaan ninyo ang lahat ng aking mga tagubilin at iniingatan ninyo gaya ng pagkakabilin ko sa inyo. 3 Maunawaan nawa ninyo na si Kristo ang ulo ng bawat lalaki at ang lalaki ang ulo ng babae at ang Diyos naman ang ulo ni Kristo. 4 Kapag nagdarasal o nagpopro​pesiya ang isang lalaki nang may naka​patong sa ulo, ipinahihiya niya ang kanyang ulo. 5 At kapag nag​darasal o nagpo​pro​pesiya na walang belo ang isang babae, ipinahihiya niya ang kanyang ulo – kung mag​kagayon, para na siyang nag​pakalbo. 6 Ayaw ba ng babaeng mag​belo? Magpagupit siya ng buhok. Ngunit kung nakakahiya sa babae ang magpa​gupit ng buhok o mag​​pa​kalbo, magbelo siya.

7 Hindi dapat magtakip ng ulo ang lalaki, yamang larawan at kaluwal​hatian siya ng Diyos. At kaluwalhatian naman ng lalaki ang babae. 8 Tingnan ninyo: hindi nagmula sa babae ang lalaki kundi sa lalaki ang babae. 9 At hindi nalikha ang lalaki dahil sa babae, kundi ang babae dahil sa lalaki. 10 Kaya ipakita sa ulo ng babae ang pagsailalim niya, alang-alang sa mga anghel.

11 Sa katunayan, sa mga Kristiyano, ang babae ay hindi hiwalay sa lalaki, at hindi hiwalay sa babae ang lalaki. 12 Nag​mula man sa lalaki ang babae, isinisilang naman ng babae ang lalaki. At mula sa Diyos ang lahat.

13 Kayo ang magpasya sa sarili nin​yo. Bagay ba sa babae ang magdasal sa Diyos na walang belo? 14 Hindi ba’t iti​nuturo sa inyo ng kalikasan mismo na kahihiyan ng lalaki ang mahabang buhok? 15 Kara​ngalan naman ng babae ang mahabang buhok. Ibinigay sa kanya ang mahabang buhok na parang belo.

16 Subalit kung may gustong maki​pagtalo, dapat niyang malaman na wala tayong ibang kaugalian, gayundin ang mga iglesya ng Diyos.

Ang Hapunan ng Panginoon

• 17At sa mga habiling ito, hindi ko kayo pinupuri sapagkat ang inyong pagtitipon ay mas nakakasama kaysa nakakabuti.

18 Unang-una, naririnig kong sa inyong pagtitipon sa iglesya, may mga hidwaan sa inyo, at naniniwala ako nang bahagya. 19 Kailangan pa palang magkaroon ng mga pang​kat sa inyo upang makilala ang mga tunay at subok na sa inyo.

20 Kaya sa inyong pagtitipon, hindi ang hapunan ng Panginoon ang inyong kina​kain. 21 Sapagkat pag kuma​kain, nagma​madali ang bawat isa sa sarili niyang pag​kain, at may nagugutom at may nala​lasing. 22 Wala ba kayong sariling bahay upang doon kumain at uminom? O hinahamak ninyo ang iglesya ng Diyos, at hini​hiya ang mahi​hirap? Ano ang aking masasabi? Pupu​rihin ko ba kayo? Hindi ko pinupuri ito.

23 Mula sa Panginoon ang tinanggap ko at ibinigay din sa inyo. Nang gabing ipaubaya ang Panginoong Jesus, kumuha siya ng tinapay 24 at nagpa​salamat. At saka pinira-piraso niya ito at sinabi: “Ito ang aking katawan na ipinauubaya dahil sa inyo. Gawin ninyo ito sa pag-alaala sa akin.” 25 Gayon din naman para sa kalis, matapos mag​hapunan. Sinabi niya: “Ang kalis na ito ang bagong tipan sa aking dugo. Gawin ninyo ito, tuwing kayo’y iinom, sa pag-alaala sa akin.”

26 Sa gayon, tuwing kakanin ninyo ang tinapay at iinom kayo sa kalis, inihahayag ninyo ang pagkamatay ng Panginoon hanggang sa pagdating niya. 27 Kaya kung may kumain ng tinapay o uminom sa kalis ng Pangi​noon nang di nararapat, nagkaka​sala siya sa katawan at dugo ng Pangi​noon.

28 Kaya siyasatin ng tao ang kan​yang sarili bago kumain ng tinapay at uminom sa kalis. 29 Kung hindi, kina​kain niya at iniinom ang kanyang sariling hatol sa di niya pagkilala sa Katawan. 30 Ito ang dahilan kayat mara​​mi sa inyo ang mahi​hina, at masasaktin, at ma​rami na rin ang humi​himlay. 31 Siyasatin natin ang ating sarili at hindi tayo parurusahan ng Pangi​noon. 32 Sa pagpaparusa niya sa atin, itinutuwid niya tayo upang huwag tayong mahatulang kasama ng sanli​bu​tan. 33 Kaya, mga kapatid, kung mag​ka​katipon kayo dahil sa hapunan, mag​hintayan kayo 34 at kung may na​gugutom, kumain sa bahay. Sa gayon, hindi mauuwi sa parusa ang inyong pag​titipon.

Ang iba ay iaatas ko pagdating ko.

Mga kaloob na espirituwal at pagkakaunawaan

12     • 1 Ito naman ang ibig kong ma​unawaan ninyo tungkol sa mga kaloob na espirituwal. 2 Maaalaala na noong mga pagano pa kayo, dinala ka​yong parang inalihan sa mga piping diyus-diyusan. 3 Kaya ipinaaalam ko sa inyo na kung may nagsasalita sa bisa ng Espiritu ng Diyos, hindi niya masa​sabi: “Sumpain si Jesus.” Gayundin walang makapag​sasabi: “Panginoon si Jesus” maliban sa bisa ng Espiritu Santo.

4 Iba’t iba ang mga kaloob ngunit iisa ang Espiritu. 5 Iba’t iba ang mga pagli​lingkod ngunit iisa ang Panginoon. 6 Iba’t iba ang mga gawain ngunit iisa ang Diyos na gumagawa ng lahat sa lahat.

7 Nagpapakita ang Espiritu sa pagbi​bigay sa bawat isa ng kaloob na pang​kabutihan. 8 Binibigyan ang isa ng pana​​​nalita na karunungan sa bisa ng Espi​ritu, at binibigyan ang iba ng pana​na​lita na kaalamang taglay ang mis​mong Espiritu. 9 Ibinibigay sa iba pa ang pana​nampala​tayang bunga ng Espiritu, at sa iba nama’y ang mga kaloob na pampagaling na bunga ng iisang Espiritu. 10 Sa iba nama’y ang kapangyarihang makagawa ng kaba​balag​han; sa iba, ang kakaya​hang mag​propesiya; sa iba, ang pagkilala sa mga espiritu; sa iba, ang kaloob ng iba’t ibang wika, at sa iba’y ang kaka​yahang magpa​liwanag ng mga wikang ’yon. 11 Ang isa at iisang Espiritu ang gumagawa ng lahat at namamahagi sa bawat isa ayon sa kanyang kapas​yahan.

Isang katawan, maraming sangkap

• 12 Tingnan ninyo: iisa ang katawan at marami ang sangkap nito. At iisang katawan lang ang mga sangkap kahit na marami ang mga ito. Gayon din si Kristo. 13 Sa iisang Espiritu, bininyagan tayong lahat – Judio man o Griyego, alipin man o malaya – upang buuin ng lahat ang isang katawan. At sa iisang Espiritu ta​yong lahat umiinom.

14 Hindi binubuo ng iisang sangkap ang katawan kundi ng marami. 15 Sabi​hin man ng paa: “Hindi ako kamay kayat hindi na ako bahagi ng katawan,” hindi ba bahagi pa rin siya ng katawan? 16 Sabihin man ng tainga: “Hindi ako mata, kayat hindi na ako bahagi ng ka​tawan,” hindi ba bahagi pa rin siya ng ka​tawan? 17 Kung mata lamang ang buong katawan, paano pa ito makariri​nig? At kung puro tainga naman, paano ito makaaamoy?

18 Inilagay ng Diyos ang mga sang​kap sa katawan sa kani-kanilang lugar ayon sa sarili niyang ibig. 19 Kung ang lahat ay mag​kakapareho, paano pa magka​karoon ng katawan? 20 Kaya nga, iba’t iba ang mga sang​kap ngunit iisa ang katawan. 21 Hindi masasabi ng mata sa kamay: “Hindi kita kailangan,” o ng ulo sa mga paa: “Hindi ko kayo kaila​ngan.”

22 At tingnan ninyo: mas kailangan ang mga sangkap na wari’y mahihina. 23 Higit nating pinapangalagaan at pinararanga​lan ang mga sangkap na wari’y di kaga​lang-galang at di maga​ganda. 24 Hindi ito kailangan ng mga sangkap na maganda. Sa pagsa​saayos ng Diyos sa katawan, higit niyang pina​rangalan ang huli 25 nang di magkaroon ng hidwaan sa katawan kundi ng mala​sakitan sa isa’t isa. 26 Kung nag​hihirap ang isang sangkap, ang lahat ay naghi​hirap na kasama nito. At kung pinara​rangalan ang isang sang​kap, ang lahat ay nagagalak na kasama nito. 27 Kata​wan ni Kristo kayo at bawat isa sa inyo ay sangkap nito. 28 Kaya ang itina​laga ng Diyos na una sa Iglesya ay ang mga apostol; ikalawa’y mga propeta; ikatlo ay mga guro. At saka may himala, ang kakayahang pagpapagaling o pag​tulong o pamamahala, at pagsasalita sa iba’t ibang wika.

29 Mga apostol ba ang lahat? Propeta ba ang lahat? Guro ba ang lahat? Hindi lahat ay gumagawa ng himala 30 o may kakayahang pagpapagaling, o nagsa​salita sa iba’t ibang wika, o nakapag​pa​​paliwanag sa mga ito. 31 Ngunit adhikain ninyo ang mas dakilang mga kaloob. At ituturo ko sa inyo ngayon ang isang mas mabuting daan.

Walang regalo na mas hihigit pasa pag-ibig

 13      • 1 Makapagsalita man ako ngmga wika ng mga tao at ng mga anghel, kung wala naman akong pag-ibig, para lang akong tansong tumu​tunog at pompiyang na kumakalantog. 2 Magka​roon man ako ng kaloob ng pagpoprope​siya, at maki​lala ang lahat ng hiwaga at ang panlahat na kaala​man; magkaroon man ako ng ganap na pananampalataya na nakapag-aalis sa mga bundok, ngunit wala akong pag-ibig, bale-wala ako. 3 Ipagkaloob ko man sa mga dukha ang lahat ng sa akin at ibigay ang aking katawan ngunit upang purihin lamang at wala akong pag-ibig, wala akong silbi. 

4 Matiyaga ang pag-ibig at may kagandahang-loob. Hindi ito nagse​selos, nagmamapuri, o nagma​mataas. 5 Hindi gumagawa ng di-tama o tumi​tingin sa sarili; hindi nagagalit o nagta​tanim ng sama ng loob; 6 hindi natu​tuwa sa kasa​maan kundi nagagalak sa kato​tohanan. 7 Ang pag-ibig ay nagba​bata sa lahat, naniniwala sa lahat, umaasa sa lahat at nagtitiyaga sa lahat.

8 Ang pag-ibig ay di-kailanman mag​​ma​maliw. Aalisin naman ang mga propesiya, magwawakas ang pagsa​sali​ta sa mga wika at aalisin ang ka​alaman. 9 Sapagkat hindi ganap ang abot ng kaalaman at propesiya, 10 at pagdating ng ganap, mawa​wala ang di ganap. 11 Nang bata pa ako, nagsalita akong parang bata; nagdamdam akong parang bata, at nag-isip na parang bata. Nang magbinata naman ako, iniwan ko na ang mga ugaling-bata. 12 Gayundin ang nakikita natin, ngayo’y parang larawan sa isang mala​bong salamin, ngunit pagka​tapos, makikita natin nang mukhaan. Nga​yon, bahagya ang aking pagkakilala, ngunit pagkatapos, maka​kakilala ako nang lubusan, gaya ng pagka​kilala niya sa akin. 13 Taglay natin ngayon ang tatlong ito: pana​nampalataya, pag-asa at pag-ibig; ngu​nit pinaka​dakila sa mga ito ang pag-ibig.

Ang mga kaloob ng pagpapahayag

at pagsasalita ng mga wika

  14     • 1 Hanapin ninyo ang pag-ibig at adhikain ang mga kaloob na espirituwal, lalo na ang propesiya. 2 Ang nagsasalita ng mga wika ay hindi sa tao nagsasalita kundi sa Diyos: Walang ma​ka​u​unawa sa kanya. Mahi​waga ang ipina​sasabi sa kanya ng Espi​ritu. 3 Sa mga tao naman nagsasalita ang propeta upang patibayin sila, pasiglahin at aliwin. 4 Sa sarili nagpapatibay ang nagsasalita ng ibang wika; nagpa​pati​bay naman sa Iglesya ang nagpopro​pesiya.

5 Gusto ko sanang magsalita kayong lahat ng mga wika, ngunit mas gusto kong kayo’y makapag​propesiya. Daig ng nag​popropesiya ang nagsa​sali​ta ng mga wika, maliban kung may mag​paliwanag sa kanyang sinabi, upang mapatibay ang iglesya. 6 Ipalagay ninyo, mga kapatid, na pumariyan akong nagsasalita ng mga wika: ano ang kabu​luhan nito kung wala akong salita para sa inyo, pagbubunyag man, o kaalaman, o pagtuturo? 

7 Maging sa pagtugtog man ng plauta, alpa o gitara, paano makikilala ng nakikinig ang tinutugtog kung hindi malinaw ang mga tono at nota? 8 Kung malabo ang tugtog ng trumpeta, sino ang maghahanda sa labanan? 9 Gayon din kayo pag nagsasalita: kung hindi main​tindihan ang mga kataga, sinong maka​aalam kung anong gusto ninyong sabi​hin? Para lang kayong nag​sasalita sa hangin. 10 Maraming iba’t ibang wika sa daigdig at bawat isa’y may kahu​lugan. 11 Ngunit kung hindi ko alam ang kahu​lugan ng mga salita, nagiging dayu​​han ako sa nagsasalita, at siya rin sa akin.

12 Gayon din kayong nananabik sa mga kaloob na espirituwal: hanapin ninyo ang makapagpapatibay sa iglesya at masa​sa​​​​ga​naan kayo. 13 Kaya, ida​langin ng nag​sa​​​sa​lita ng ibang wika na maipali​wanag niya ang kanyang sina​sabi.

14 Kung manalangin ako sa mga wika, nanana​langin ang aking espiritu ngunit walang pakinabang ang aking pag-iisip. 15 Ano ang magagawa ko? Kung mana​la​ngin ako sa espiritu, mana​langin din sana ako sa aking pag-iisip. Kung umawit ako sa espiritu, umawit din sana ako sa aking pag-iisip. 16 Kung nag​pu​puri ka sa espiritu, hindi nauunawaan ng karani​wang naroroon ang sina​sabi mo, at paano siya maka​sa​sagot ng “Amen?” 17 Magan​da talaga ang pagpapa​salamat mo ngunit walang silbi sa iba.

18 Salamat sa Diyos, higit akong naka​pag​sasa​lita ng mga wika kaysa inyong lahat. 19 Ngunit sa kapulungan ay gusto ko pang magsalita ng limang katagang mauunawaan at makapag​tuturo sa iba kaysa sampung libong ka​tagang walang maka​uunawa.

20 Mga kapatid, huwag kayong ma​ging isip-bata. Maging musmos kayo sa kasamaan, ngunit magkaroon nawa kayo ng ganap na katwiran. 21 Nasu​sulat sa Kautusan: “Magsasalita ako sa bayang ito sa pama​magitan ng mga ibang wika, sa pamamagitan ng mga bibig na banyaga, ngunit hindi nila ako pakikinggan,” sabi ng Pangi​noon. 22 Kaya hindi nagi​ging tanda sa mga suma​sampalataya ang pagsasalita ng mga wika kundi sa mga di nana​nam​palataya. Ang pagpopropesiya naman ay para sa mga mananam​pala​taya.

23 Ipalagay ninyong nagtipun-tipon ang buong iglesya at nagsasalita ng mga wika ang lahat. At may pumasok na mga walang kaalaman o di-mana​nampala​taya. Hindi ba nila sasabihin na nasisiraan kayo ng bait? 24 Ngunit kung nagpopro​pesiya ang lahat at may pumasok na walang kaalaman o di sumasampalataya, pinagsasabihan siya ng lahat at ipinaki​kita ng lahat ang kanyang budhi. 25 Sa paghahayag sa mga lihim ng kanyang puso, magpapa​tirapa siya, sasamba sa Diyos, at sasa​bihin: Talagang nasa piling ninyo ang Diyos.

26 Ano’ng ibig kong sabihin, mga kapatid? Tuwing magka​katipon kayo, makisali sana ang bawat isa nang may awit, o pagtuturo, o pagbubunyag, pagsa​​​sa​lita ng mga wika, o pagpapa​liwanag sa mga ito. Gawin naman ang lahat para sa kabutihan.

27 Kung may magsasalita ng mga wika, sapat na ang dalawa at huwag hihigit sa tatlo, at hali-halili; at mag​paliwanag ang isa. 28 Kung walang makapagpa​liwanag, mabuti pang mana​​himik ang tao at magsa​lita nang sarilinan sa Diyos.

29 Tungkol sa mga propeta, dalawa o tatlo ang mag​salita at titimbangin ng iba ang sinabi. 30 At kung may isang nakaupo na tumatanggap ng isang pagbu​bunyag, tumigil na ang nagsa​salita. 31 Makapag​popropesiya kayong lahat nang isa-isa upang matuto ang lahat at pasiglahin ang lahat. 32 Suma​sailalim sa mga propeta ang espiri​tung nagsasa​lita sa kanila, 33 pagkat Diyos ng kaayusan ang Diyos at hindi ng kagu​luhan.

(Tulad sa lahat ng Iglesya ng mga banal, 34 ma​na​himik ang mga babae sa loob ng sambayanan. Hindi ipinahi​hintulot sa kanilang magsalita; pasa​kop nawa sila tulad ng sinasabi sa Kautusan. 35 Kung may gusto silang matutuhan, tanungin nila ang asawa sa sariling bahay. Mahalay nga sa babae ang mag​salita sa samba​yanan.)

36 Sa inyo ba nagmula ang salita ng Diyos? O sa inyo lamang dumating? 37 Kung may nag-aakala na propeta siya o espirituwal na tao, kilalanin nawa niya na utos ng Panginoon nga ang aking sinusulat. 38 At kung may hindi kumilala, siya ang hindi kikila​lanin.

39 Kaya nga, mga kapatid, adhikain ninyo ang pagpopropesiya at huwag pipi​gilan ang pagsasalita ng mga wika. 40 Ngunit gawin ninyo ang lahat nang marapat at maayos.

Ang muling pagkabuhay ni Kristo

   15    • 1 Dapat kong ipaalaala sa inyo, mga kapatid, ang Magandang Balitang ipinangaral ko sa inyo, na inyong tinang​gap at matatag na pina​ninindigan. 2 Sa bisa nito kayo mali​ligtas kung patuloy ninyong pangha​hawakan ito gaya ng ipi​nangaral ko sa inyo; kung hindi, walang silbi ang inyong dating pagkasampa​la​taya. 

3 Una sa lahat, ibinigay ko sa inyo ang tinanggap ko mismo: na si Kristo’y namatay dahil sa ating mga kasalanan, ayon sa mga Kasulatan. 4 Nalibing siya at binuhay muli sa ikatlong araw ayon sa mga Kasulatan. 5 Napakita siya kay Kefas at saka sa Labindalawa. 6 Pagka​tapos, napakita siya nang sabay sa mahigit na limandaang kapatid, na ang karamihan sa kanila’y buhay pa at ang ilan lamang ang nahimlay. 7 Pagka​tapos, napakita rin siya kay Jaime, at sa lahat ng apos​tol. 8 Sa kahuli-hulihan, napakita rin siya sa akin, ako na waring ipinanganak nang wala pa sa kapa​nahunan. 9 Ako nga ang pina​kaaba sa mga apostol, ni hindi karapat-dapat tawa​ging apostol pagkat inusig ko ang Iglesya ng Diyos. 10 Ngu​nit sa kagan​dahang-loob ng Diyos ay ginawa niya akong kung ano ako ngayon at hindi naman nabale-wala ang kagandahang-loob niya sa akin. Sapagkat nagpagod ako nang higit sa kanila, bagaman hindi ako, kundi ang biyaya ng Diyos na kasama ko. 11 Kaya nga, ako man o sila, ito ang aming ipinangangaral, at ang in​yong sinampa​latayanan.

12 Ngayon kung ipinangangaral na si Kristo’y muling binuhay, paano nasa​sabi ng ilan sa inyo na walang muling pagka​buhay ang mga patay? 13 Kung walang muling pagkabuhay, hindi rin nabuhay na muli si Kristo. 14 At kung hindi muling nabuhay si Kristo, walang kabu​luhan ang aming pa​ngangaral at wala ring kabu​luhan ang inyong pani​niwala. 15 At mapapatunayan kaming mga bulaang saksi tungkol sa Diyos pagkat sinabi namin sa ngalan ng Diyos na muling binuhay niya si Kristo, ngunit hindi niya ginawa ito kung talagang hindi mabubuhay ang mga patay. 16 Kung talagang hindi nabu​buhay ang mga patay, hindi rin nabu​hay na muli si Kristo, 17 at kung hindi binuhay na muli si Kristo, walang silbi ang inyong pana​nampalataya at nasa ilalim pa kayo ng inyong mga kasa​lanan. 18 At nawala ang mga nahimlay kay Kristo. 19 At kung para sa buhay na ito lamang tayo umasa kay Kristo, tayo na ang pinakakawawa sa lahat ng tao.

Binigyan tayo ni Kristo ng daan

• 20 Ngunit si Kristo ay talagang muling nabuhay mula sa kamatayan, ang pangunahin ng mga nahihimlay. 21 Hindi ba nanggaling sa isang tao ang kama​tayan? Sa isang tao rin nang​gagaling ang muling pagkabuhay. 22 Namamatay ang lahat na sumakay – Adan, gayundin mabu​buhay ang lahat na sumakay – Kristo. 23 Ngunit may kanya-kanyang panahon: Si Kristo muna, at pagbalik niya ay ang mga kay Kristo naman.

24 At saka darating ang wakas, kapag ibinigay niya sa Diyos Ama ang kahari​an matapos hamakin ang lahat ng kaharian, kapama​halaan at ka​pang​​yarihan. 25 Alam ninyo na dapat siyang maghari hanggang sa mapa​sailalim niya ang lahat ng kaaway. 26 Ang huling kaaway na haha​makin ay ang kama​tayan. 27 Nasu​sulat nga: Napasuko ang lahat sa ilalim ng kan​yang mga paa.

Sa pagsasabing napasuko ang lahat, maliwanag na hindi kabilang Siyang nagpasuko ng lahat kay Kristo. 28 Pag​kasuko sa kanya ng lahat, susuko naman ang Anak sa Amang nag​pasuko ng lahat sa kanya at magiging ang Diyos na lahat sa lahat.

29 Kung walang pagkabuhay muli, bakit may nag​papabinyag alang-alang sa mga patay? Kung hindi mabubuhay ang mga patay, para ano pa ang pag​pa​​pabin​yag alang-alang sa kanila?

30 At bakit namin isinasapanganib pa ang buhay namin oras-oras? 31Kung talagang kayo ang aking ipinagma​malaki kay Kristo, totoo rin ang aking sina​sabi: araw-araw nabibingit ako sa kamatayan, mga kapatid. 32 Kung mga adhikaing pantao lamang ang ipinag​laban ko laban sa mga halimaw sa Efeso, ano ang mapapala ko? Kung hindi muling mabu​buhay ang mga patay, Kumain tayo at uminom pagkat bukas tayo’y mama​matay.

33 Huwag kayong magpalinlang: naka​si​sira sa ka​gandahang-asal ang mga maling pag-iisip. Mahulasan na​man kayo at huwag magkakasala. 34 Sapagkat ang kamangmangan sa Diyos ang taglay ng ilan sa inyo. Naka​kahiya kayo!

Ang katawan ng muling binuhay

• 35 Maaaring may magtanong: “Paano mabubu​hay muli ang mga patay? Anong uri ng katawan ang taglay nila sa pag​dating?”

36 Wala ka bang isip? Hindi mabu​buhay ang iyong inihahasik kung hindi muna ito mamamatay. 37 Hindi ang puno ng halaman ang inihahasik mo kundi ang butil lamang, maging trigo o ano pa man. 38 At binibigyan ito ng Diyos ng katawan ayon sa kanyang itinakda – sa bawat binhi ang angkop na katawan. 39 At isa pa: hindi pare-pareho ang lahat ng laman; iba ang sa tao, iba sa mga hayop, iba sa mga ibon, sa mga isda. 40 Meron ding mga katawang panlangit, at mga katawang panlupa. Ngunit iba ang kariktan ng katawang panlangit sa panlupa. 41 Iba rin ang ningning ng araw kaysa ningning ng buwan, at iba rin ang ning​ning ng mga bituin. Maging ang mga bituin ay nag​kakaiba ng ningning.

42 Gayon din sa pagkabuhay na muli ng mga patay. Bubuhaying di-mabu​bulok ang inilibing na nabubulok. 43 Bubu​​haying maluwalhati ang inilibing na parang basura. Bubuhaying may kapangyarihan ang inilibing na walang kakayahan. 44 Binu​buhay na katawang espirituwal ang inililibing na katawang may hininga. Kung mayroon ngayong katawang may hininga, magkakaroon din ng katawang espirituwal.

45 Nasusulat nga: Naging nilalang na may buhay at kamalayan ang unang taong si Adan. Ang huling Adan naman ay naging espiritung nagbibigay-buhay. 46 Hindi nauuna ang espirituwal kundi ang may kamalayan at pagka​tapos lamang ang es​pirituwal. 47 Galing sa lupa ang unang tao, kaya siya makalupa; galing sa langit naman ang ikalawang tao. 48 Kung paano ang taong galing sa lupa, gayundin ang mga galing sa lupa. Kung paano ang makalangit na tao, gayundin ang mga makalangit. 49 Kung paanong tayo ngayo’y larawan ng taong galing sa lupa, gayundin tayo magiging larawan ng maka​langit.

Araw ng pagkabuhay

50 Ito nga ang aking sinasabi, mga kapatid: Hindi papasok sa Kaharian ng Diyos ang karaniwang buhay natin. Hindi makakamtan ng alinmang mabu​bulok ang walang pagkabulok na mundo. 51 Paking​gan ninyo ang hiwa​gang sasabihin ko: Hindi man mahim​lay tayong lahat, babaguhin pa rin ang lahat, 52 sa isang iglap, sa isang kisap-mata, sa tunog ng makalangit na trumpeta. Alam ninyo na tutunog ang trumpeta; kaya bubuhayin na di mabu​bulok ang mga patay at tayo’y babaguhin. 53 Sapagkat kaila​ngang mabi​hisan ng buhay na walang hang​gan at walang pagkabulok ang nabu​bulok at may kamatayan.

54 At kapag nabihisan na ng buhay na walang-hanggan at walang pagka​bulok tayong nabubulok at may kama​tayan, matutupad na ang nasusulat: Anong la​king tagumpay ang pagka​lamon sa kama​tayan. 55 Kamatayan, nasaan na ang iyong tagum​pay? Nasaan ang iyong kaman​dag?”

56 Tumuklaw ang kamatayan sa tulong ng kasala​nan, at pinalakas naman ng kautusan ang kasalanan. 57 Ngunit sala​mat sa Diyos na nagpa​tagumpay sa atin sa pamamagitan ng Panginoong Jesu​cristo.

58 Kaya nga, mga kapatid kong mina​mahal, mag​pakatatag kayo at huwag matitinag. Lumago kayo lagi sa gawain ng Panginoon: alam nga ninyo na sa kanya, hindi masa​sayang ang inyong pagod.

Pagpuri at pagbati

 16     • 1 Tungkol naman sa abuloy sa mga banal na kapatid, sumu​nod kayo sa iniatas ko sa mga Iglesya sa Galasya. 2 Tuwing unang araw ng san​linggo, magbubukod at magtitipon ang bawat isa sa inyo ayon sa abot-kaya niya upang huwag simulan ang pag-abuloy pagdating ko lamang. 3 Pag​dating ko sa inyo pipiliin natin ang ​mga dapat magdala ng kaloob na iyon sa Jerusalem at susu​guin ko sila nang may liham. 4 Kung dapat din akong mag​lakbay, isasama ko sila.

5 Pupuntahan ko kayo pagkagaling ko sa Macedonia. 6 Baka tumigil ako sa inyo at magpalipas ng taglamig, at saka ninyo ako ihatid sa aking pagla​lakbay kung saanman. 7 Ayokong da​daan lang ako sa inyo at umaasa akong magtagal nang kaunti, sa awa ng Diyos. 8 Sa Efe​so ako titigil hang​gang sa Pentekostes 9 pagkat malawak ang pintuang nabuk​san sa akin at may pag-asa kahit na marami ang mga tumu​tutol.

10 Pagdating ni Timoteo, papana​tagin ninyo ang loob niya habang nasa inyo siya. Ituring ninyong guma​gawa siya sa gawain ng Panginoon Pangi​noon na kagaya ko. 11 Kaya huwag siyang hama​kin ninu​man. Umalis sana siya nang mapayapa sa pagbalik sa akin. Hihin​tayin ko siya, kasama ang ibang mga kapatid.

12 Tungkol sa kapatid nating si Apollo: mahigpit kong ipinakiusap sa kanyang pumunta sa inyo na kasa​ma ng mga kapatid, pero tumanggi siyang mag​lakbay ngayon. Pupunta siya kung may​roon siyang pagkakataon.

13 Mag-ingat kayo, magpakatatag sa pananampalataya. Magpakalalaki kayo at magpakalakas. 14 Gawin nin​yong may pag-ibig ang lahat. 15 Isa pang tagubilin, mga kapatid: alam ninyo na naging mga unang Kristiyano sa Acaya ang samba​hayan ni Estefanas at itinalaga nila ang ka​nilang sarili sa paglilingkod sa mga kapatid. 16 Kaya pasakop kayo sa ga​nitong mga tao at sa lahat ng tumulong at nagpagod kasama nila.

17 Ikinagalak ko ang pagdating nina Estefanas, Fortunato at Acaico: nang hindi kayo makaparito, sila ang guma​wa ng hindi ninyo magawa 18 at nagpa​ginhawa sa akin at sa inyo. Kaya pa​ha​lagahan ninyo ang mga tulad nila. 

19 Kinukumusta kayo ng mga Ig​lesya sa Asia. Maalab kayong kinukumusta kay Kristo nina Akila at Priscila, kasa​ma ang Iglesyang nagtitipon sa kani​lang bahay. 20 Binabati rin kayo ng kapatiran dito. Magbatian kayo ng banal na halik.

21 Ako, si Pablo, mismo ang sumulat ng pagbating ito. 22 Sumpain ang sinu​mang hindi umiibig sa Panginoon. Maranatha: Dumating ka na, Pangi​noon.

23 Sumainyo nawa ang pagpapala ng Panginoong Jesus. 24 Sumainyong lahat ang aking pag-ibig kay Kristo Jesus. Amen.

